
 L-għerf tal-qalb.
«Kont għajnejn għall-għama, kont riġlejn għaz-zopp» 
(Ġobb 29,15)
 

Għeżież ħuti,
Fl-okkażjoni tat-XXIII Jum Dinji tal-Morda, imwaqqaf minn San Ġwanni Pawlu II, indur lejkom ilkoll intom li ġġorru l-piż tal-mard u b’xi mod intom magħqudin mal-laħam ta’ Kristu fit-tbatija; kif ukoll lejkom , professjonijisti u volontarji fil-qasam tas-saħħa.

It-tema ta’ din is-sena tistedinna nimmeditaw espressjoni mill-Ktieb ta’ Ġobb: «Jiena kont għajnejn għall-għama, jien kont riġlejn għaz-zopp» (29,15).  Irrid nagħmel dan fil-perspettiva tas-“sapientia cordis”, l-għerf tal-qalb.

1. Dan l-għerf mhux wieħed teoriku, astratt, frott tar-raġunamenti.  Kif jiddeskrivih San Ġakbu fl-ittra tiegħu, dan huwa «qabel kollox għerf safi, imbagħad hu għerf li jfittex is-sliem, it-tjubija u l-ħlewwa; huwa kollu ħniena u frott tajjeb» (3,17).  Għalhekk huwa atteġġjament li bih l-Ispirtu s-Santu jirfed il-moħħ u l-qalb ta’ min jaf jinfetaħ għas-sofferenza tal-aħwa u fihom jara x-xbieha t’Alla.  Għalhekk nagħmlu tagħna l-invokazzjaoni tas-Salm: «Għallimna ngħoddu jiem ħajjitna/ biex aħna nimxu bil-għaqal» (Salm 90,12).  F’dan l-għerf tal-qalb, li hu rigal ta’ Alla, nistgħu niġbru l-frott tal-Jum Dinji tal-Morda.
2. L-għerf tal-qalb ifisser servizz lejn l-aħwa.  Fid-diskors ta’ Ġob li fih il-kliem «jien kont l-għajnejn għall-għama u riġlejn għaz-zopp» naraw id-dimensjoni tas-servizz lejn min hu fil-bżonn min-naħa ta’ dan il-bniedem ġust, li jgawdi ċerta awtorità u għandu post ta’ rispett fost l-anzjani tal-belt.  L-istatura morali tiegħu tidher fis-servizz li jagħti lill-fqir li jitlob l-għajnuna, kif ukoll fil-kura li jagħti lill-orfni u lill-armla (vv. 12-13).

Kemm Insara llum jagħtu xhieda, mhux bil-kliem, imma b’ħajja radikata f’fidi ġenwina, u huma għajnejn għall-għama” u “riġlejn għaz-zopp”!  Persuni li huma qrib il-morda li għandhom bżonn assistenza kontinwa, għajnuna biex jinħaslu, biex jilbsu, biex jieklu.  Dan is-servizz, speċjalment meta jdum għaddej żmien twil, jista’ jgħajjik u jitqal.  Hi relattivament faċli li sservi għal ftit jiem, imma hu diffiċli tieħu ħsieb persuna għal xhur jew saħansitra għal snin, anki meta din ma jkollhiex aktar il-possibiltà li tgħidlek grazzi.  Imma, minkejja, kemm hu mixja ta’ santifikazzjoni kbira dan!  F’dawk il-mumenti wieħed jista’ jorbot b’mod partikolari fuq il-qrubija tal-Mulej, u fl-istess waqt wieħed ikun ta’ sostenn speċjali għall-Knisja.
3. L-għerf tal-qalb hu li tkun ma’ ħuk.  Iż-żmien mgħoddi qrib il-marid hu żmien qaddis.  Huwa tifħir lil Alla li jwaħħadna max-xbieha ta’ Ibnu, li «ma ġiex biex ikun moqdi, imma biex jaqdi u jagħti ħajtu biex jeħles lil ħafna» (Luqa 22,27).

Nitolbu b’fidi ħajja lill-Ispirtu s-Santu biex itina l-grazzja li nifhmu l-valur tal-akkumpanjament, bosta drabi fis-silenzju, li jġegħilna niddedikaw il-ħin għal dawn ħutna, li, bis-saħħa tal-qrubija tagħna u ta’ mħabbitna, iħossuhom aktar maħbubin u mfarrġa.  Iżda liema gidba kbira hemm moħbija wara ċerti espressjonijiet dwar “il-kwalità tal-ħajja”, biex iġiegħlu lil dak li jkun jemmen li l-ħajjiet morda gravi mhumiex denji li jibqgħu jeżistu!

4. L-Għerf tal-qalb huwa li wieħed joħroġ lejn l-aħwa.  Kultant, id-dinja tagħna tinsa’ l-valur speċjali taż-żmien mgħoddi qrib is-sodda tal-marid, għax mirkubin mill-għaġla, mill-ferneżija  ta’ dak li għandna nagħmlu, mill-produzzjoni, u ninsew id-dimensjoni tal-gratwità, tal-kura li jeħtieġ l-ieħor, li nitgħabbew bil-ħtiġijiet tal-ieħor.  Fl-aħħar mill-aħħar, dan l-atteġġjament spiss jixhed fidi bierda li nsiet dik il-kelma tal-Mulej li tgħid «Kulma għamiltu ma’ wieħed mill-iżgħar fost dawn ħuti, għamiltuh miegħi» (Mattew 25,40).

Għaldaqstant irrid infakkar għal darb’oħra li «hu ta’ prijorità assoluta l-ħruġ minna nfusna lejn ħutna bħala wieħed miż-żewġ kmandamenti ewlenin li fuqhom hi msejsa kull norma morali u bħala sinjal l-iżjed ċar tad-dixxerniment tagħna dwar il-mixja li fiha nikbru spiritwalment bi tweġiba għall-għotja kollha kemm hi b’xejn ta’ Alla» (Eżortazzjoni Appostolika “Il-Ferħ tal-Vanġelu”, 179).  Mill-istess natura missjunarja tal-Knisja jnixxu «l-karità effettiva mal-proxxmu, il-ħniena li tifhem, tassisti u tippromwovi» (ibid).

5. L-Għerf tal-qalb ifisser solidarjetà ma’ ħuk mingħajr ma tiġġudikah.  Il-karità teħtieġ iż-żmien.  Żmien għall-kura tal-morda u żmien biex iżżurhom.  Żmien biex toqgħod ħdejhom kif kienu jagħmlu l-ħbieb ta’ Ġob: «U qagħdu fl-art maġenbu għal sebat ijiem u sebat iljieli, iżda ħadd minnhom ma qallu kelma, għax raw li kien kbir wisq in-niket tiegħu» (Ġob 2,13).  Imma l-ħbieb ta’ Ġob kellhom moħbi fihom ġudizzju negattiv dwaru: kienu jaħsbu li l-iżvintura li laqtitu kienet kastig minn Alla għal xi ħtija li kellu.  Iżda, l-karità vera hija kondiviżjoni li ma tiġġudikax, li ma tippretendix li tikkonverti lill-ieħor; hija ħielsa minn dik l-umiltà falza li, minn taħt, tfittex l-approvazzjoni u tħoss gratifikazzjoni għat-tajjeb li tkun għamlet.
L-esperjenza ta’ Ġob issib it-tweġiba awtentika tagħha biss fis-Salib ta’ Ġesù, att suprem ta’ solidarjetà ta’ Alla magħna, mogħti totalment b’xejn, totalment ħanin.  U din it-tweġiba ta’ mħabba għad-dramm tat-tbatija umana, speċjalment tat-tbatija innoċenti, tibqa’ dejjem stampata fil-ġisem ta’ Kristu rxoxt, f’dawk il-pjagi glorjużi tiegħu li huma skandlu għall-fidi imma huma wkoll il-verifika tagħha (cfr Omelija tal-kanoniżżazzjoni ta’ San Ġwanni XXIII u San Ġwanni Pawlu II, 27 ta’ April 2014).
Anki meta l-marda, is-solitudni, in-nuqqas ta’ saħħa jirkbu ħajjitna, li hi għotja, l-esperjenza tal-uġigħ tista’ ssir lok privileġġjat għat-trasmissjoni tal-grazzja u għajn li minnha jinkiseb u jissaħħaħ l-għerf tal-qalb.  B’hekk nifhmu għaliex, fi tmiem l-esperjenza li kellu, Ġob idur lejn il-Mulej u jista’ jgħidlu: «Fuqek jien b'widnejja smajt; imma issa b'għajnejja rajtek» (42,5).  Anki l-persuni mgħaddsin fil-misteru tas-sofferenza u tal-uġigħ milqugħin bil-fidi, jistgħu jkunu xhieda ħajja ta’ fidi li tippermetti li tinqasam magħhom l-istess tbatija, minkejja li l-bniedem bl-inteliġenza tiegħu waħedha, m’għandux ħila jifhimha għal kollox.
6. Jiena nqiegħed dan il-Jum Dinji tal-Morda taħt il-protezzjoni materna ta’ Marija, li laqgħet f’ġufha u ġġenerat it-Tama inkarnata, Ġesù Kristu l-Mulej tagħna.

O Marija, Tron tal-Għerf, bħala Ommna, interċedi għall-morda kollha u għal dawk li jieħdu ħsiebhom.  Agħmel li fis-servizz mogħti lill-proxxmu li jabti u bis-saħħa tal-istess esperjenza tat-tbatija, aħna nkunu nistgħu nilqgħu u nkabbru fina l-veru għerf tal-qalb.

Din is-supplika tiegħi lilkom ilkoll ngħaqqad magħha l-Barka Appostolika tiegħi.

Mill-Vatikan, it-3 ta’ Diċembru 2014
Tifkira ta’ San Franġisk Saverju
Franġisku
Miġjub għall-Malti mit-Taljan minn Joe Huber.
